
TAWM TSWV YIM RAU NIAM TSEV TXIV TSEV THAUM MUAJ TEJ KEV TSIM TXOM 
Tus sau yog Brenda High, Thawj Tswj, Bully Police USA 

Kuv paub tias cov niam tsev txiv tsev xav li cas thaum lawv kawm paub tias lawv tus me nyuam raug tsim txom nyob hauv nws lub tsev kawm ntawv. Nyob hauv koj lub siab, koj xav khiav mus kiag rau koj tus me nyuam lub tsev kawm ntawv, tuav nkaus ib tug Saib Xyuas los yog Xib Hwb caj pas, thiab qw rau nws.  Tiam sis, cia li nyob ntsiag to thiab xav txog qhov uas koj tus me nyuam xav li cas.  Tej zaum nws tsis tau xav los rau koj thiab qhia koj txog kev tsim txom vim tias nws ntseeg yog koj hais los sis ua dab tsi, ntshe nws yuav raug tsim txom haj yam phem tshaj.  Tej lub sij hawm qhov nws ntshai yog lawm thiab, tiam sis yog koj ua raws li tus txheej txheem qhia teeb meem, ces feem ntau yuav tsis raug tsim txom ntxiv. 

Kom koj tus me nyuam hais ncaj li ncaj tau txog kev tsim txom
Cia li mloog koj tus me nyuam hais nrog rau koj lub siab lub ntsws.  Qhia koj tus me nyuam paub tias nws tau ua qhov yog vim nws los nrog koj tham thiab koj yuav nrhiav ib txog kev pab kho nws qhov teeb meem.  Seb koj tus me nyuam muaj tswv yim dab tsi nws xav tias ua dab tsi yog qhov zoo tshaj.  Koj tus me nyuam xav tias nws tswj tsis tau nws lub neej hauv lub tsev kawm ntawv thiab lwm tus neeg, tus uas tsim txom nws, tswj kav nws.  Qhia nws paub tias koj yuav tuaj nws tog, (ua nws tus “kws lij choj”) thiab yuav nrhiav kev kho teeb meem.  Thov kom nws koom tes pab yog tias yuav tsum hloov tej yam me me ntawm nws tus kheej, (xws li hloov yeeb yam, khaub ncaws, los sis kev sib raug zoo). 

Cia li xav txog qhov uas koj yuav ua li cas qhia rau neeg hauv lub tsev kawm ntawv 
Yog tias cov neeg coj lub tsev kawm ntawv tsis paub tias koj tus me nyuam raug tsim txom, ces yog ib qho ncaj kom muab sij hawm txaus rau lawv nrhiav kev kho teeb meem me kom koj tus me nyuam thiab koj uas yog nws niam los yog nws txiv txaus siab. 

Cia li hais kom neeg coj tsev kawm ntawv qhia koj lawv ua dab tsi txhua hnub, tsis hais tus xib hwb los yog, yog tias kev tsim txom muaj nyob hauv nws chav kawm.  Sij hawm uas “ncaj” yog ib lub lim piam ntawm tsev kawm ntawv.  Qhia koj lub tsev kawm ntawv hais tias txhua hnub koj tus me nyuam raug tsim txom zoo nkaus li mus ib txhis rau nws thiab koj tus me nyuam xav kom txhob raug tsim txom ntxiv.  

Ceev txhua yam xwm txheej!   
Ua txuj tias koj yog ib tug kws lij choj thiab sau TXHUA YAM. Kaw lus kas xev, ntaus ntawv qhia lawv hais dab tsi thiab kom cov uas pom kev tsim txom sau npe rau cov ntawv ntawd.  Thaij daim duab ntawm kev raug mob, tej qhov chaw (tej tsev), tib neeg, li ntawd. Tsis muaj lus hais txaus txog kev ceev xwm txheej. Sau ntawv txog tej hnub, sij hawm, qhov chaw thiab tej lub npe, tsis yog los ntawm lub sij hawm uas raug tsim txom xwb, tiam sis txog cov uas nyob ntawm lub tsev kawm ntawv uas koj tham nrog. Cia li sau ntawv txog tej xov xwm uas koj xav tias tseem ceeb rau koj paub thaum yav tom ntej, qhov tshwj xeeb yog tej lus ntawm tus thawj coj tsev kawm ntawv, tus thawj saib xyuas, cov xib hwb, li ntawd. 

Tom qab koj nrog ib tug neeg saib xyuas tham, cia li sau hais tias nws hais dab tsi.  Cia li xa fax rau tus neeg saib xyuas thiab hais kom nws kho los sis hloov ib yam dab tsi uas sau tsis yog los sis tej yam uas tsis sib to taub. Qhia tus neeg saib xyuas paub tias koj yuav ua li no kom nws paub meej tias koj xav kho tej kev tsim txom.  Ua li no yuav ua rau txhua pawg paub tias koj xav tau tej kev kho qhov uas koj tus me nyuam raug tsim txom.    

Sim ua kom tswj kev chim siab uas tej zaum koj muaj vim muaj kev tsim txom.  Ib daig ntawv uas “sau lus taug xaiv” chim siab heev yuav tsis pab dab tsi thiab cov neeg saib xyuas thiab cov xib hwb tej zaum yuav xav chim siab rov qab.  Peb txhua tus yog tib neeg, uas nim no, peb feem coob yog tib neeg ☺. Cov neeg saib xyuas yuav kam pab ntxiv yog tias koj coj yeeb yam thiab sau ntawv li ib tug neeg txawj xav thiab paub cai txog qhov uas koj tus me nyuam raug tsim txom.  Kev ceev thiab faib cov ntawv yuav pab lub tsev kawm ntawv lees hais tias muaj teeb meem ntawm kev tsim txom thiab lawv yuav tsum lav ris qhov teeb meem ntawd. 
Kev Tsim Txom Nyob Hauv Internet 
Yog tias koj tus me nyuam raug tsim txom nyob hauv Internet, cia li muab TXHUA YAM luam.  Khaws tag nrho cov email los yog kev sib tham ntawm kev ntaus ntawv.    

Tej zaum koj yuav xav tias koj ua tsis tau dab tsi txog kev tsim txom nyob hauv Internet vim koj nrhiav tsis tau tus uas tsim txom lwm tus. Tej zaum qhov no tsis muaj tseeb.  Cov neeg uas txawj siv lub koos-pis-tawj muaj peev xwm nrhiav tau tej qhov chaw hauv internet ntawm tej website uas sau tej yam tsis zoo, thiab muaj tib neeg uas paub siv koos-pis-tawj uas khaws nyiaj los ntawm kev nplua cov neeg uas xa email ntau dhau.  Ib txhia qhov chaw rau cov tub ceev xwm tau ntiav cov txawj ntse no kom ua hauj lwm hauv lawv tej qhov chaw soj ntsuam kev txhaum cai thiab yeej xav tau ib tug kws soj ntsuam koos-pis-tawj thiab internet.  Yog tias koj tus tub los yog tus ntxhais txais email uas hem nws, qhov chaw rau cov tub ceev xwm hauv koj zej zog tej zaum pab tau los yog coj koj mus ntsib ib tug kws soj ntsuam uas muaj txuj ci siv koos-pis-tawj uas koj ntiav tau.  Yog tias cov email hais lus hem uas zoo li yuav ua phem loj, qhia tam sim ntawd rau cov tub ceev xwm,  ces lawv yuav qhia rau F.B.I. 

Cov niam tsev txiv tsev yeej sau ib daig ntawv pom zoo txais kev pab thaum lawv qhib Internet 
Nyob no muaj ob peb zag uas yog piv txwv txog tej daim ntawv pom zoo txais kev pab ntawm cov uas qhib Internet thiab/los sis cov uas qhib qhov chaw website, 

(xws li AOL, MSN, XO, Earthlink, tej li ntawd.) 

WebPages - Thaum koj ua daim ntawv thov rau npe rau ib qhov chaw domain lub npe, los sis thaum koj thov peb saib xyuas ib qhov chaw domain lub npe los yog rov qab ua dua tshiab, koj qhia thiab ua pov thawj rau peb hais tias (a) cov lus uas koj sau thaum uas koj xa daim ntawv thov kom rau npe, saib xyuas, los sis rov qab ua dua tshiab yeej sau tag thiab yog tseeb; (b) raws li koj paub, kev rau npe rau qhov chaw domain ntawd lub npe yuav tsis ua txhaum los sis rhuav lwm tus txoj cai; (c) koj tsis rau npe rau ib qho chaw domain lub npe kom ua ib yam uas txhaum cai; thiab, (d) koj yuav tsis txhob siv qhov chaw domain lub npe kom txhaum tej kev cai lij choj los yog tej kev cai tswj hwm. Koj pom zoo thiab lees hais tias yog koj txoj kev lav ris txiav txim siab seb koj txoj kev rau npe rau qhov chaw domain lub npe puas txhaum los sis rhuav lwm tus neeg txoj cai... 

KOJ QHIA HAIS TIAS, RAWS LI KOJ PAUB THIAB NTSEEG, KEV RAU NPE RAU QHOV CHAW DOMAIN LUB NPE UAS KOJ UA DAIM NTAWV THOV YUAV THIAB QHOV UAS KOJ XAV SIV RAU LUB HOM PHIAJ TWG YUAV TSIS TXHAUM LWM TUS TXOJ CAI LIJ CHOJ TSIS HAIS THAUM SIV KIAG LOS SIS THAUM SIV NTAWM LWM QHOV CHAW. 

Cov ceev xwm txoj cai ua tau dab tsi kom tau koj cov xov xwm - tej zaum yuav qhia xov xwm ntawm tus kheej txog cov Neeg Tuaj Xyuas los sis cov Tswv Cuab, los yog xov xwm txog koj txoj kev siv tej Kev Pab los yog Web site uas yus txuas rau los ntawm peb tej Kev Pab, yog vim, raws li peb ib leeg pom zoo, peb ntseeg tias yog ib qho tsim nyog ua li ntawd, tsis hais tej no los yog: kom ua raws li tej kev cai, xws li Kev Cai txog Kev Sib Txuas Lus ntawm Hluav Taws Xob, tej cai tswj hwm txheej txheem, los sis lub tseem fwv los yog kev lij choj txoj kev thov kom tau xov xwm li ntawd; qhia xov xwm uas yuav tsum muaj kom paub, txuas lus nrog los sis kom raug kev cai lij choj rau ib tug uas tej zaum txhaum peb txoj Kev Cai Siv Raws Li Kev Pom Zoo los sis lwm yam kev cai siv; kom khiav peb tej Kev Pab raws li qhov yog; los sis kom pov hwm peb cov Tswv Cuab. 

Cov niam tsev txiv tsev ntawm cov tub ntxhais kawm ntawv uas ua kev tsim txom tej zaum raug lav ris rau tej kev tu siab uas lawv tus me nyuam ua rau lwm tus me nyuam.  Yog tias tus uas ua kev tsim txom hauv internet niam txiv paub tias nws ua dab tsi (los sis tau txais ib daig ntawv yws yws), lawv “paub thiab pom” txog tej kev ua phem.  Yog tias cov niam tsev txiv tsev them nqi rau lub xov tooj thiab internet nyob hauv lawv lub tsev – lawv muaj kev lav ris kev cai lij choj rau tej yam uas lawv cov me nyuam ua thaum cov me nyuam siv koos-pis-tawj thiab cov niam tsev txiv tsev saib xyuas lawv. Yeej foob tau niam tsev txiv tsev them nqi rau kev ua puas. 

Qhia koj lub tsev kawm ntawv cov neeg saib xyuas txog koj tus me nyuam txoj kev raug tsim txom nyob hauv Internet.  Yog tias raug kev tsim txom nyob hauv Internet thaum lub sij hawm lawv nyob hauv tsev kawm ntawv los yog thaum siv koos-pis-tawj nyob hauv tsev kawm ntawv, ces cov tsev kawm ntawv yuav tsum ua raws li txoj kev cai hu ua “kev paub thiab kev pom.”  Yog tias thaum ib tug me nyuam raug tsim txom hauv internet, nws raug hem hais tias yuav raug “ntaus” los sis raug phem thaum nws nyob hauv tsev kawm ntawv, cov tsev kawm ntawv yuav tsum lav ris rau tej yam uas raws ib tug me nyuam qab thaum nws tuaj ntawm nws lub tsev mus kawm ntawv. 
Tej Lus Sau Tseg – Neeg tsim txom hauv xov tooj  
Yog tias koj tus me nyuam raug tsim txom los ntawm tej lus sau tseg, hauv xov tooj, los sis rau nws tus kheej, cia li sau TXHUA YAM.  Khaws tag nrho cov ntawv sau lus tseg, txawm yog cov ntawv tsis sau txog kev tsim txom tiag.  Tsis TXHOB muab tej ntawd pov tseg vim siv tau tej ntawd kom paub ib tug pheej ua tej kev tsim txom los yog paub yog leej twg sau. 

Yog tias koj tus me nyuam raug tsim txom hauv xov tooj, cia li sim kaw tej lus tsim txom nyob hauv koj lub tshuab teb xov tooj los yog kas xev.  Coj cwj pwm kom pheej txhob teb xov tooj tam sim ntawd.  Teb kom lub tshuab teb xov tooj qhib kaw txoj kev hu tuaj.  Yog tias lwm tus neeg hu tuaj, tus hauv koj tsev neeg txais xov tooj los tau.  Yuav qhov kev paub leej twg hu tuaj (caller ID) thiab thaij daim duab ntawm tus naj npawb ntawm tus uas hu tuaj. Ua li no yuav ceev xwm txheej txog tus naj npawb xov tooj, hnub uas nws hu tuaj, thiab yog sij hawm twg.  Qhov uas yus kaw kev sib tham hauv xov tooj thaum tus ntawd tsis paub los siv tsis tau hauv rooj hais plaub tiam sis yeej siv TAU ib zaj lus uas kaw hauv lub tshuab teb xov tooj hauv rooj hais plaub.  Hais kom koj tus me nyuam kaw txhua yam tus neeg tsim txom nws hais nyob hauv ib phau ntawv.  Kuj siv tau cov lus sau tseg nyob hauv rooj hais plaub.   

Koj kuj hu rau lub koom haum xov tooj thiab sim seb lawv tej lus ntuas yog dab tsi thaum txais xov tooj uas hais lus hem.  Yog tias koj lub koom haum xov tooj xav tias koj muaj hauv paus (thiab koj cov ceev xwm txheej uas tau sau tseg yuav pab), lawv muaj peev xwm nrhiav thiab kaw xov tooj uas hais lus hem kom pab koj.     

Ib txhia tej kev tsim txom mas yuav tsum teb kiag tam sim ntawd 
Tsis yog cov neeg saib xyuas tsev kawm ntawv los sis cov xib hwb txoj hauj lwm ua cov tub ceev xwm thaum twg raug kev tsim txom loj heev.  Thaum twg ua phem loj heev xws li raug ntaus los yog raug yuam deev, cia li hu kiag rau cov tub ceev xwm.  Nws muaj hnub nyoog twg los tsis ua li cas, vim twb paub txog cov uas muaj 6 xyoo uas nqa phom tuaj rau tsev kawm ntawv thiab/los sis hem ua kev tsim txom loj.   (Ib tug me nyuam tub uas muaj 6 xyoo tua phom raug ib tug phooj ywg kawm ntawv kom nws tuag kiag ob peb xyoo tas los nyob hauv Florida.)  

Kev txhaum kev cai loj yuav tsum yog cov tub ceev xwm saib xyuas thiab sau cov tub ceev xwm cov ceev xwm txheej los sis Ntaub Ntawv Ceev Xwm Txheej rau Tub Hluas Ntxhais Hluas ntawm tus uas ua phem los yog tus uas txhaum cai.  Cov Saib Xyuas Tsev Kawm Ntawv ua tau tej yam tawm tsam cov neeg uas ua kev tsim txom thiab txhaum cai tiam sis lawv tsis yog cov tub ceev xwm thiab ntshe lawv yuav raug kev foob thaum twg lawv tsis qhia txog hom kev tsim txom phem heev no. 

Muaj kev cai hais txog kev ntaus thiab kev ua kom raug mob uas hais txog cov tub hluas ntxhais hluas uas txhaum cai.  Tsis txhob tos. Ncaj qha qhia cov tub ceev xwm kiag thiab sau ib daig ntawv tseg.    

Nrog rau tej kev pov thawj uas koj tau khaws cia, qhov tseem ceeb yog thaum twg raug xwm txheej rau lub cev, yuav ib daig ntawm tswj tib neeg (restraining order). 

Yog lub sij hawm qhia qhov tseeb 
Muaj ntau zaj dab neeg uas hais txog tej kev mob uas cov me nyuam thiab cov tub hluas ntxhais hluas raug los ntawm kev raug tsim txom tiam sis cov niam tsev txiv tsev los sis cov hauv lub tsev kawm ntawv tsis tau paub txog kev raug tsim txom ntawd.  Ib tug me nyuam tej zaum yuav xav tias yog nws niam nws txiv pab ces nws haj yam yuav raug tsim txom.  Nws xav tias nws yuav nyob twj ywm thiab nyiaj txoj kev raug tsim txom/txoj kev raug phem tau ib lub caij xwb xav tias tsis ntev mam li hloov, tiam sis thaum yus tsis ua dab tsi ces yeej tsis muaj dab tsi hloov. 

Ua rau cov neeg uas qhia lawv zaj dab neeg xav tias lawv muaj hwj chim thiab kev kho mob zoo.  Qhov no kuj muaj tseeb rau cov me nyuam uas raug tsim txom.  Txhawb koj tus me nyuam kom nws sau nws zaj dab neeg thiab pib tham txog tej yam uas nws raug.  Nws qhia nws niam nws txiv, ib tug kws cob qhia, xib hwb, neeg saib xyuas, kws tsim kev cai, thiab cov tshaj tawm xov xwm los sis sau ib phau ntawv los tau.  Pab koj tus tub los sis tus ntxhais txiav txim siab ua tej yam uas yuav pab tau thiab ua hauj lwm kom nrhiav tau kev kho teeb meem ntawm kev raug tsim txom.  
Ua li cas thaum cov neeg saib xyuas thiab cov xib hwb tsis kam pab 
Tu siab uas tej lub sij hawm, cov neeg saib xyuas thiab/los sis cov xib hwb tsis pab tiv thaiv kom txhob muaj tej kev tsim txom.  Tej zaum lawv yuav hais ntau yam lus thov zam txim tiam sis qhov thib ib yog qhov uas lawv tsis muaj sij hawm thiab tej kev pab kom pab tau ib tug me nyuam xwb, yog qhov uas lawv muaj tub ntxhais kawm ntawv ntau dhau lawv thiaj tsis muaj sij hawm txhawj txog ib tug me nyuam xwb uas raug tsim txom.   Cov neeg ua hauj lwm hauv lub tsev kawm ntawv uas tsis paub zoo ntseeg hais tias “Cia lawv ua lawv tus kheej kom kho tau,” “Yog ib feem ntawm txoj kev loj hlob,” los sis “Me nyuam tub yeej coj li me nyuam tub nev.”    

Nim no tus niam tsev txiv tsev yuav tsum mus ua “luag hauj lwm” kom pab cawm nws tus me nyuam.  Nov yog tej yam uas ib tug niam tsev txiv tsev ua tau kom cov neeg hauv lub tsev kawm ntawv paub.   

· Sau ib tsab ntawv rau tus Coj Tsev Kawm Ntawv.  Sau ib tsab ntawv rau tus Coj Tsev Kawm Ntawv tom qab txhua zaus raug tsim txom. (Khaws ib daig ntawv luam nrog koj cov ntawv) 

· Sau tsab ntawv rau Pawg Neeg Saib Xyuas Kev Kawm Ntawv.  Sau ntawv rau txhua tus hauv Pawg Saib Xyuas thiab tom qab txhua lub sij hawm uas raug tsim txom.  (Khaws ib daig ntawv luam nrog koj cov ntawv) 

· Sau ib daig ntawv rau tus Thawj Saib Xyuas.  Sau ib tsab ntawv rau tus Thawj Saib Xyuas tom qab txhua zaus raug tsim txom.  (Khaws ib daig ntawv luam nrog koj cov ntawv) 

· Mus rau Pawg Neeg Saib Xyuas Kev Kawm Ntawv kev sib ntsib thiab tshaj tawm qhov no.  Tsis yog koj xav txog koj tus me nyuam xwb, tiam sis koj kuj xav txog tag nrho cov me nyuam uas raug tsim txom thiab muaj niam muaj txiv uas tsis kam, los sis tsis paub, hais lus pab lawv.  

· Sau ntau tsab ntawv rau cov neeg Sawv Cev hauv lub Xeev (Lub Xeev Senate thiab House Pawg Tswj Hwm Kev Kawm Ntawv [The State Senate and House Education Committee]).  Qhia lawv hais tias muaj xwm txheej dab tsi hauv koj lub tsev kawm ntawv thiab koj cov Neeg Saib Xyuas ua li cas pab koj tus me nyuam.    

· Sau ib tsab ntawv rau txhua tus nyob hauv Pawg Tswj Hwm Kev Kawm Ntawv thiab tom qab txhua lub sij hawm uas raug tsim txom.  (Saib BullyPolice.org website seb lawv puas muaj koj txoj kev cai lij choj los sis kev cai) 

· Sau ib tsab ntawv rau tus Kws Kho Ntawv ntawm ntawv xov xwm hauv koj zej zog.  Txhob qhia ntau kom koj tus me nyuam txaj muag , tiam sis sau txog qhov uas koj lub tsev kawm ntawv tsis kam pab cov tub ntxhais kawm ntawv uas raug tsim txom.  

· Xav txog kev mus tshaj tawm hauv TV.  Tej kev tsim txom tej zaum yog ib qho uas yooj yim raug xwm txheej thiab cov neeg uas them se yeej MUAJ CAI paub muaj xwm txheej dab tsi nyob hauv tej tsev kawm ntawv nyob hauv lawv tej zej zog.  Cov neeg uas pov ntawv kuj muaj cai paub tias lawv cov neeg sawv cev uas xav nyob hauv pawg neeg saib xyuas kev kawm ntawv ntseeg dab tsi thiab muaj cai paub tias lawv puas txhawb nqa thiab pov ntawv rau tej kev cai zoo kom txhob muaj tej kev tsim txom.  

Cov neeg coob haj yam muaj zog. Sim nrhiav seb lwm tsev neeg nyob hauv koj tus me nyuam lub tsev kawm ntawv uas muaj teeb meem ntawm kev raug tsim txom thiab raug kev phem lub npe hu li cas. Yog nej koom ua ib pawg, nej yuav muaj lub suab nrov dua ua rau lwm tus hloov thiab ua yam zoo. 

Kev tsim txom yog teeb meem rau cov neeg laus 
Tsis txhob cia leej twg, (Neeg saib xyuas, cov xib hwb, li ntawd), liam koj tus me nyuam uas raug tej kev tsim txom hais tias nws yog tus uas ua txhaum. Qhov kev txhaum twb nyob ntawm tus uas ua kev tsim txom thiab nws ua kev tsim txom vim cov neeg laus pub nws ua li ntawd.  Cov neeg uas tsim txom lwm tus ua li ntawd vim lawv ua tau, thiab vim lawv dim tau kev raug txim.  Cov neeg laus cia cov neeg uas ua kev tsim txom ua li ntawd thiab thaum cov neeg laus xaiv ua ib yam dab tsi kom tsis txhob muaj tej kev tsim txom, ces yeej yuav tsum tsis muaj ntxiv. 

Qhia cov neeg saib xyuas hais tias koj yuav nrog lawv tham txog koj tus me nyuam tej teeb meem thaum twg lawv kho kom tsis raug kev tsim txom. 

Thaum twg yuav tsum hu ib tug kws lij choj 
Yog tias tej yam uas cov Neeg Saib Xyuas Tsev Kawm Ntawv ua tsis ua rau koj txaus siab tom qab tau muab sij hawm txaus rau lawv, ces ntiav ib tug Kws Lij Choj.  Yog tias yog ib qho ua phem loj heev, xws li raug ntaus los yog raug yuam deev, cia li hu ib tug Kws Lij Choj ua ntej dhau 24 teev.  TSIS TXHOB cia koj lub tsev kawm ntawv los ua koj tus kws lij choj!  Lawv twb ua rau koj paub tseeb hais tias lawv tsis xav txog koj tus me nyuam kom nws tau zoo tshaj plaws vim lawv tsis tau kho qhov teeb meem ntawm tej kev tsim txom.  Lawv tsis yog koj tus me nyuam niam thiab txiv thiab lawv tsis hlub koj tus me nyuam li koj.  Yog koj muaj cov ntaub ntawv ua pov thawj, thiab koj pheej thov kev pab, koj yuav pom hais tias cov tsev kawm ntawv yuav lav ris rau tej yam lawv ua, los yog lawv yuav them nqi ntau nyob hauv rooj hais plaub vim lawv tsis muaj cuab kav.  

Mus rau qhov chaw siab tshaj plaws thov kev pab 
Txuas rau http://www.bullypolice.org sim seb koj lub xeev puas muaj kev cai kom txhob muaj tej kev tsim txom.  Yog koj lub xeev xav tau kev pab ntxiv los yog tsis muaj kev cai, cia li hu rau tus Sawv Cev hauv lub Xeev los sis tus Senator hauv lub Xeev hauv koj zej zog thiab pib ua ib yam dab tsi.  Thov kom lawv txhawb nqa tej kev cai hauv lub Xeev uas yuav pov hwm cov me nyuam kom txhob raug tsim txom, pov hwm cov me nyuam uas qhia txog kev phem, cia cov uas raug tsim txom tham nrog cov kws cob qhia tham, thiab ua rau tej kev cai haj yam ruaj nrees kom cov neeg uas tsim txom lwm tus yuav tsum lav ris tej yam lawv ua. Yog tias koj lub Xeev muaj ib txog kev cai, ces yuam tas zog kom nej koog tsev kawm ntawv ua raws li txoj kev cai ntawd. 

Ua tib zoo nyeem seb yuav tsum ua li cas muaj ib txog kev cai zoo kom txhob muaj tej kev tsim txom nyob ntawm http://www.bullypolice.org Web site.  Paub txog tej kev cai. Yuav tej daim ntawv luam ntawm koj lub Xeev txoj kev cai thiab koj koog tsev kawm ntawv tej kev cai hais txog kev tsim txom, kev ua phem, thiab koj tus me nyuam txoj cai kawm hauv ib qho chaw puaj phais.  Yog tias koj lub tsev kawm ntawv tsis muaj ib txog kev cai, yuam tas zog kom lawv tsim ib txog kev cai thiab ua siab dawb qhia tias koj yuav koom pawg uas sau txoj kev cai ntawd. 

Twb txog sij hawm lawm uas txhua lub tsev kawm ntawv nyob hauv teb chaws Amelikas yuav tsum paub zoo, raws li tej kev cai zoo, kom txwv tsis pub muaj kev mob uas muaj niaj hnub hauv ib qhov chaw uas tsim nyog peb cov me nyuam yuav muaj kev puaj phais thiab kev kaj siab lug.   

Yuav tsum muaj ib lub suab xwb kom thiaj pab tau. 

Tom qab raug – ua li cas kom pab koj tus me nyuam rov qab zoo 
Cia li mloog thiab txuas lus nrog koj tus me nyuam tas zog.  Nug nws tej yam txog qhov uas nws ua li cas hauv tsev kawm ntawv, xws li, “Koj puas tau nrog leej twg ua si hauv tshav ua si hnub no?” los yog “Koj puas tau zaum nrog leej twg thaum koj noj su”. Koj nug seb koj tus me nyuam puas siv sij hawm nrog cov phooj ywg.  Ib tug me nyuam uas nyob nws ib leeg ntshe yuav muaj kev nyuaj siab.  Pheej nug koj tus me nyuam txog kev raug tej kev tsim txom thiab seb qhov teeb meem puas ploj mus. 

Xav txog kev cia koj tus me nyuam nrog ib tug Kws Cob Qhia los sis tus Kws Pab Tswj Siab tham.  Nug koj koog tsev kawm ntawv seb lawv puas muaj cov kws cob qhia uas muaj cai, uas tau paub txog kev tsim txom thiab tej yam uas los ntawm qhov ntawd, xws li kev nyuaj siab, kev txhawj xeeb, thiab kev txhawj tom qab raug kev phem.  Pheej rov qab tham nrog cov neeg hauv lub tsev kawm ntawv 

Sim saib leej twg hauv koj cheeb tsam muaj me nyuam uas tab tom raug kev tsim txom los sis muaj me nyuam uas raug kev tsim txom dhau los. Ib qho zoo uas pab tau yog qhov uas koj nrog koj koog tsev kawm ntawv ua hauj lwm kom muaj khoos kas pab kom txhob muaj tej kev tsim txom nyob hauv tej tsev kawm ntawv hauv koj zej zog.  Ua li no kuj yog ib yam uas “kho qhov mob zoo,” kom tshem cov uas raug kev tsim txom txoj kev chim siab mus.  Cia li tawm tswv yim - Tsis muaj tej kev tsim txom ntau thaum muaj cov tub ntxhais kawm ntawv, niam tsev txiv tsev thiab cov uas txhawb pab cov me nyuam coob, uas yuam kom muaj tej kev hloov zoo hauv lawv tej tsev kawm ntawv. 

Nrhiav ib yam ua tom qab kawm ntawv uas kho mob.  Muaj Boy Scouts, Girl Scouts, tej hoob qhia kev pov hwm tus kheej, tej koom haum hauv zej zog rau neeg pab dawb, tej yam ua hauv lub koom txoos ntseeg ntuj, los sis tej yeeb yam hauv zej zog. Ua ib yam dab tsi hauv nej tsev neeg los sis tej zaum nrhiav ib qho nej nyiam ua.  

Ua ib tsev neeg koom siab 

Nco ntsoov tias koj tsis nyob koj ib leeg xwb. Muaj ntau tus nyob no uas raug zoo ib yam. Npaj ib lub tswv yim ua ntej xws li muab koj tus me nyuam tawm ntawm nws lub tsev kawm ntawv, kawm ntawv nyob hauv tsev, thov nws lub tsev kawm ntawv xa ib tug los qhia nws, li ntawd. Feem ntau tej kev txiav txim no nyuaj heev, tiam sis tej zaum koj tsuas ua tau li no thaum koj tseem ua hauj lwm kho qhov teeb meem no. 

“Cia li muaj zog. Muab koj txoj kev chim siab thiab kev ntxub hloov los ua ib yam zoo. Koj yuav tsum ua kom pab koj tus kheej thiab pab koj tus me nyuam txawj kawm ntaub kawm ntawv thiab zoo siab.”  Ken Kuczynski, Thawj Tswj Hwm ntawm Power of One Foundation, Inc. http://www.powerofonefoundation.org/ 
California Qhov Chaw Saib Xyuas Kev Kawm Ntawv (California Department of Education, CDE) zoo siab hais ua tsaug rau Brenda High, Thawj Tswj, Bully Police USA, vim nws tso cai txhais daim ntawv rau cov tsev kawm ntawv sib txuas lus rau cov niam tsev txiv tsev. [NOTE TO LOCAL EDUCATIONAL AGENCIES (LEAS): As a form of assistance to LEAs, the California Department of Education (CDE) offers this translation free of charge. Because there can be variations in translation, the CDE recommends that LEAs confer with local translators to determine any need for additions or modifications, including the addition of local contact information or local data, or modifications in language to suit the needs of specific language groups in the local community. If you have comments or questions regarding the translation, please e-mail the Clearinghouse for Multilingual Documents (CMD) at cmd@cde.ca.gov.]

